
Dəkəcop, kɔ Kanu
kəwurɛ kɔm k'antɔf. 



Tɛm tatɔkɔ antɔf ŋɛnayɔ fɛ teyi, 
kubump kənayi kəba kəroŋ. Mba
Amera ŋa Kanu ŋɛnayi sɔ
domun kəroŋ ŋocbum ŋi. 



Kɔ Kanu kəloku: «Pəwaŋkəra peyi!» Kɔ pəwaŋkəra
peyi. Kɔ Kanu kəwe pəwaŋkəra «dɔsɔk», kɔ kəwe
kubump «pibi.» Kɔ dɔfɔy deyi, kɔ bətbət beyi, kɔ
tɔyɔnɛ dɔsɔk dɔcɔkɔ-cɔkɔ.



Kɔ Kanu kəloku sɔ: «Pəkuymɛ peyi, ntɛ tɔŋsɔŋɛ domun
deyersɛnɛ mɔ!» Kɔ Kanu kəwe pəkuymɛ mpɛ «kɔm.» 
Kɔ dɔfɔy deyi kɔ bətbət beyi, kɔ tɔyɔnɛ dɔsɔk da mɛrəŋ.



Kɔ Kanu kəloku: «Domun ndɛ deyi kɔm tantɔf mɔ, 
doloŋkanɛ tofo tin, pəwosu peyi, powur, peyi takəroŋ!» 
Kɔ teyi tatɔkɔ. Kɔ Kanu kəwe tofo towosu «antɔf,» kɔ
kəwe mofo mmɛ mɛla domun mɔ «cəba.» Kɔ Kanu
kənəŋk a tentesɛ tatɔkɔ. 



Kɔ Kanu kəloku sɔ: «Antɔf ŋopoŋ pubuk, yika ŋa defet, 
kɔ tɔk yokom nyɛ yende yockom antɔf kəroŋ taciŋa

mɔ! Yɔyɔ sɔ defet da yi!» Kɔ teyi tatɔkɔ. 
Kɔ dɔfɔy deyi kɔ bətbət beyi, 

kɔ tɔyɔnɛ dɔsɔk da maas.



Kɔ Kanu kəwurɛ yomotər-motər mɛrəŋ kɔ
kəndɛt yi. Pomot pɔpɔŋ pɛtasərnɛ dɔsɔk, 
kɔ pomot pɛfɛt pɛtasərnɛ pibi. Kɔ
Kanu kəwurɛ cɔs kɔ kəndɛt. Kɔ
dɔfɔy deyi, kɔ bətbət beyi, kɔ tɔyɔnɛ
dɔsɔk da maŋkəlɛ.



Kɔ Kanu kəloku sɔ: 
«Yeŋesəm ya dəkəba yɛcsɛp
dəromun. Bɛmp yɛcfɛlər-fɛlər
kɔm tantɔf!» Kɔ dɔfɔy deyi kɔ
bətbət beyi, kɔ tɔyɔnɛ
dɔsɔk da kəcamət.



Kɔ Kanu kəloku sɔ: «Antɔf ŋɔyɔ yeŋesəm dokom
dokom, sɛm yɔcɔl, yeliŋɛ-liŋɛ, kɔ sɛm ya dəkulum, fəp
fa yi kɔ dokom da yi!» Kɔ teyi tatɔkɔ. 



Kɔ Kanu kəloku: «Awa, palompəs fum teyi tosu, 
wəwurɛnɛ kosu, nwɛ endetasərnɛ lop ya dəkəba, bɛmp
ya darenc, yɔcɔl kɔ yeliŋɛ-liŋɛ ya dəntɔf fəp mɔ!»
Kɔ Kanu kənəŋk a mes mɔkɔ ɛnayɔ mɔ fəp, mɔtɔt dəm
mɛnayi. Kɔ dɔfɔy deyi kɔ bətbət
beyi, kɔ tɔyɔnɛ dɔsɔk da 
camət-tin.



Kɔ MARIKI Kanu ɛlɛk fum, k'ɛmbɛrsɛ kɔ dalɛ da Edeŋ
disrɛ, a pəcbɔfət ca, pəcbumɛnɛ sɔ di. 



Kɔ MARIKI Kanu
entiŋ-tiŋ fum: 
«Məntam kədi yeri
ya dalɛ dandɛ
fəp. Mba ta mədi
pokom pa kətɔk ka
kəcərɛnɛ pətɔt kɔ pəlɛc
de! Bawo dɔsɔk ndɛ
məndedi pokom pa 
ki mɔ, məŋfi!»



Kɔ fum ɔsɔŋ sɛm yɔcɔl fəp mewe, kɔ bɛmp
ya darenc kɔ fum ɔsɔŋ sɔ sɛm ya dəkulum
fəp mewe. Mba ntɛ tɔyɔnɛ ta fum mɔ, ɔsɔtɔ
fɛ nwɛ endetam kəcmar kɔ mɔ. 



Kɔ MARIKI Kanu ɔsɔŋ wərkun mere mɔpɔŋ, k'endirɛ. 
Kɔ Kanu kəwurɛ wərkun kəbɛnt kəkəsək ka dɛbəkəc. 
Kɔ kəluksərnɛ sɔ, kɔ kəntaməs dənda. Kɔ MARIKI 
Kanu olompsɛ wəran kəbɛnt kəkəsək
nkɛ ɛnawurɛ wərkun mɔ, 
k'eŋkenɛ wərkun wəran nwɛ. 



Ti tɔsɔŋɛ ntɛ wərkun ɛŋsakɛ kas kɔ kɛrɛ
pəsektərnɛ kɔ wəran kɔn mɔ. Ŋakafəlɛ
ŋayɔnɛ tɛsɛm tin.



1 Isaŋ 5:11,12,13 Sede sasɔkɔ səmentər a Kanu kəsɔŋ
su kiyi wəyeŋ ka doru o doru. Kiyi wəyeŋ kaŋkɔ, dəWan

kɔn kəyi. Nwɛ ɔyɔ Wan mɔ, ɔyɔ sɔ kiyi wəyeŋ. Nwɛ
ɔntɔyɔ Wan ka Kanu mɔ, ɔfɔyɔ kiyi wəyeŋ. Tatɔkɔ, 

incic'on ti, ntɛ tɔŋsɔŋɛ nu kəcərɛ a nəyɔ kiyi wəyeŋ ka
doru o doru mɔ, nəna aŋɛ nəŋgbɛkər kəlaŋ konu nde

tewe ta Wan ka Kanu teyi mɔ. 

